
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

એક લોઢું શેર પૈસે ઘણું, બીજું અમૂલખ સમશેરતણું;

એક વસ્તુ તે દોકડે ગજ, બીજી વસ્તુ અમૂલખ ધજ.  ૩૧૮

એક નર શૂરાતણ ભણે, બીજો કાયર પોબારાં ગણે;

એક શાળ અમૂલખ પ્રમાણ, બીજો સામો કણકી જાણ.  ૩૧૯

એક ઓદન ભલું ભોજન, બીજું કુશકાકેરું અન્ન;

એક જન પરમારથ કરે, બીજો પ્રાણ લોકોના હરે.  ૩૨૦

એક સદાવ્રત આપે શીખ, બીજો ઘા પર માંગે ભીખ;

એક ભાઇ હસ્તીપર ચઢે, બીજો અણવાણો રડવડે.   ૩૨૧

એક શાત્ર નવ નિત્યે ભણે, બીજો ભૂલી ફરી સ્વર ભણે;

એક અનેરાં વાસે ગામ, બીજો ઉદવસ્ત ટાળે ઠામ.  ૩૨૨

એક રોપાવે વૃક્ષો આજ, બીજો કાપે સપણ કાજ;

એક કુંજમાં મહાલે રોજ, બીજો રણમાં ઉપાડે બોજ.  ૩૨૩

એવાં કહું દૃષ્ટાંત અનેક, જો જો મનમાં કરી વિવેક;

નામ એક પણ ગુણ છે ઘણા, એક રાય બી રજપુતતણા.   ૩૨૪

સૌને સરખાં ગણો ન આપ, તે વાતે લાગે મહા પાપ.



દોહરા. 



કહે પ્રધાન તું શું કહે, એ તલમાં નહીં તેલ;

મારું મન માને નહીં, મિથ્યા લવરી મેલ.   ૩૨૫

પ્રધાને પરહરી પદ્મિણી, તે જઈ રહી પિયેર;

અનેક દિવસ એમ વહી ગયા, કોઇ ન જાણે પેર.  ૩૨૬

રાજા તો ભોળવાઇ ગયો, વજીરતણે મન વેર;

હૃદયે વેર જવ વ્યાપિયું, રાખ્યું હૃદેમાં ઝ઼ેર.   ૩૨૭

એક વરસ એમ વહી ગયું, થયું રાયને જાણ;

મુજ માટે તો પરહરી, ચતુરા ચતુરસુજાણ.   ૩૨૮

પરસ્પરે બહુ પ્રીછવ્યો , વૈલોચન પરધાન;

હેત દેખાડે અતિ ઘણું, દે ભરી સભામાં માન.  ૩૨૯

તેણે તો માન્યું નહીં, તેડી નહીં ઘેર નાર;

એક દિવસ નંદ રાયજી, કીધો મન વિચાર.  ૩૩૦

રાય પ્રધાન બે નીસર્યા, રમવા શુભ શિકાર;

સૈન્ય સાથે બીજું નહીં, પ્રધાન રાજકુમાર.  ૩૩૧

